
Дәрістің мақсаты: оқырмандардың адам табиғаты және мәдени, гендерлік айырмашы-
лықтар туралы ойларын қалыптастыру.

Жоспар:
1. Адам табиғаты және мәдени айырмашылықтар;
2. Гендерлік айырмашылықтар және ұқсастықтар.

Бүгін біз адам табиғаты және мәдени, гендерлік айырмашылықтар туралы сөз қозғаймыз.
Адам баласының туыстығын тірек еткен эволюциялық бағыт болса, оның әралуандығын 

айқындап берген мәдени бағыт болатын. Осы екі бағыт негізінде адамдардың өзара ұқсас-
тықтары мен айырмашылықтары сипатталады.

Эволюция және іс-әрекет 

Мінез-құлықтың жалпыланған ерекшеліктері адам табиғатының белгілі бір биологиялық 
түріне тән ұқсастықтармен анықталады. Адамдарға және басқа да биологиялық түрлерге тән 
белгілердің пайда болуын британдық натуралист Чарльз Дарвиннің тіршілік иелеріне қатысты 
эволюциялық процесс туралы теориясы түсіндіреді. 

Табиғи сұрыпталу ұрпақтарды дүниеге әкелуге және оларды ортаға бейімдеп, баулуға, 
барынша ұзақ өмір сүруге қажетті мүмкіндіктерді арттыратын кейбір гендік белгілердің сан 
жағынан әлдеқайда көбеюіне себеп болады. Мысалы, бәсекелестікте жеңіп, басымдыққа ие 
болған геннің арқасында Арктика жағдайында тіршілік ететін барлық аюлар жылу ұстайтын 
қалың, «камуфляж тәріздес» ақ түсті терімен жаратылады.

Ертеден биологияның негізгі қағидасы болып саналатын табиғи сұрыпталу процесі соңғы 
кездері психология үшін де ерекше маңызға ие бола бастады. Эволюциялық психология 
табиғи сұрыпталудың нәтижесінде полярлы аюдың ақ терісі, жарқанаттың көре алмаса да, 
қашықтықты сезе алуы, адамдардың түстерді ажырата алуы сияқты белгілі бір контекстегі 
физикалық ерекшеліктердің пайда болуын ғана қарастырмайды. Сонымен қатар, эволюциялық 
психология гендегі тіршілік үшін пайдалы кейбір тектік артықшылықтардың сақталуы мен 
таралуын қамтамасыз ететін психологиялық ерекше сипаттарды және әлеуметтік мінез-құлық 
нормаларын зерттейді.

Біздің қазіргі адам болуымыздың сырын эволюциялық психологтар «қазіргі адамдардың 
арғы ата-бабаларын табиғи іріктеудің нәтижесі» деп түсіндіреді. Мысалы, дәмі тәтті болып 
келетін қоректік заттарды, қуат беретін тағамдарды таңдайтын және ащы дәмі бар немесе 
иіс- тенген улы тағамдарды ұнатпайтын адамдар бар. Бұл – біздің өзіндік ерекшеліктеріміз. Ал 
осындай ерекшеліктері жоқ адамдардың аман қалу және гендерін келесі ұрпаққа аманаттау 
мүмкіндігі төмендейтін болады. Ата-бабадан берілетін белгілі бір ген түрлерінің арқасында 
қазіргі адамдар физикалық дамып-жетілудің ғана мұрагері емес, сонымен қатар адамдардың 
психологиялық бейімделе алу артықшылықтары да тұқым қуалайды. Аман қалу, көбею және өз 
ұрпақтарын сақтап, тәрбие- леу ұрпақтан-ұрпаққа жалғасады. Тіпті мазасыздық, жалғызсырау, 
депрессия, ашу сияқты жағымсыз эмоциялардың өздері – тіршіліктегі қатерлерге төтеп беру 
үшін табиғаттың адамды ынталандырушы тәсілдері.

Эволюциялық дамуда адамдардың бір-біріне ұқсас табиғаты сақталып қала бермек. 
Адамдарда тағамдарға қатысты талғам ғана ұқсас емес, олар «Мен кімге сене аламын?», 
«Кімге көмектесуім қажет?», «Қашан және кіммен некеге тұрғаным дұрыс?», «Кіммен дауласуға 
болмайды?», «Кімге әмірім жүреді?» деген сияқты әлеуметтік маңызды сұрақтарға да бірдей 
мазмұндағы жауап береді. Бұл сұрақтарға жауап беруде эволюциялық психологтар бізден 
байқалатын эмоциялық және мінез-құлықтық ерекшеліктердің ежелгі ата-бабаларымызда да 
болғанын айтады.

Біздің әлеуметтік мәселелеріміз жер бетіндегі барлық адамдарға ортақ болғандықтан, 
олардың шешілу жолдары да ортақ. Мысалы, адамдарды қоғамдық мәртебесі мен лауазымдары 
бойынша бағалау – баршаға тән. Сонымен қатар барлық адамдарда экономикалық әділеттілік 
туралы түсінік бар. 

Эволюциялық психологтар табиғи сұрыпталу нәтижесінде қалыптасқан жалпыға бірдей 
белгілерге басты назар аударады. Ал түрлі мәдениеттер әлеуметтік өмірдің осы элементтерінің 
белгілі бір ортада жұмыс жасайтын ерекше ережелерін ұсынады. 

Мәдениет және іс-әрекет

Адамдардың оқып-үйренуге және бейімделуге қабілеттілігі олардың ерекше қасиеттері 
және ең негізгі ұқсастықтары болар. Эволюция адамдарды өзгермелі әлемде шығармашылық-
пен өмір сүруге және экваторлық джунглиден арктикалық мұздықтарға дейінгі тіршілік ор-
тасына бейімделе алуға дайындады. Ең қызығы, адамдардың жалпыға бірдей биологиялық 
ерекшеліктері олардың әртүрлі мәдениеттердегі айырмашылықтарына негізделеді. Осыған 
байланысты бір мәдениет өкілдері шұғыл әрекеттерді бағалап, ашықтықты құптаса немесе 
некеге дейінгі жақын қатынастарды қабылдай алса, басқа мәдениетті ұстанатын адамдарға 
бұлар жат болады.

Адамдардың табиғи сұрыпталуының үлкен ми сыңарлары мен бұлшық еттерге ғана 
емес, мәдениетке де қатысы бар. Біз өзімізді азық-түлікпен қамтамасыз ету, қауіпсіздігімізді 
сақтау және ұрпақ өсіріп, оларға қамқор болу үшін тіл үйренуге және басқа адамдармен өзара 
ынтымақтаса өмір сүруге әуелден бейім болып жаралғанбыз. Сондықтан қандай мәдениет өкілі 
болсақ та, бізде оқып-білуге қабілеттілік дүниеге есігін ашқаннан бар. Мәдени ұстаным бойынша 
адамның бейімділік қабілетінің маңызы ерекше. Конфуций адамдардың «жаратылысы бірдей» 
болғанмен, «оларды әдет-ғұрыптар бір-бірінен тым алшақтатып жібереді» деген. «Дегенмен 
біз әлі де бір-бірімізден өзгешеміз», – дейді әлем мәдениетін зерттеушілер. Қазіргі кезде 
адамдардың білім деңгейі арта түссе де, «біз жалпыға бірдей жаһандық мәдениетке жақындар 
емеспіз: мәдени конвергенция бола қойған жоқ. Әр қоғамдағы мәдени мұра тұрақтылығының 
тамыры терең».

Мәдени өзгешеліктер

Тілдердегі, салт-дәстүрлердегі және экспрессиялық мінез-құлықтардағы түрлі өзгешелік-
тер – көбіне табиғи жаратылыс емес, әлеуметтік тұрғыдан бағдарланудың нәтижесі. Дегенмен 
«генетикалық шылбыр» әлдеқайда бостау келеді.

Жер бетінің белгілі бір аймағында оқшауланып, тіршілік кешетін біртекті этникалық топтар 
сияқты барлық адамдар біріксе, күнделікті өмірде мәдени өзгешеліктер қазіргідей соншама 
маңызды болмас еді. Халқының 98,5%-ы жапон ұлтынан тұратын Жапонияда да ішкі мәдени 
өзгешеліктер аз-кем байқалады. Ал Нью-Йоркте керісінше, тұрғындарының үштен бірінен көбі 
шетелде туған. Сәйкесінше мәдени ерекшелік те барынша кең таралған.

Айналамыздағы мәдени өзгешеліктердің бірте-бірте ұлғая түскені байқалады. Бәріміз бүкіл 
жер бетін алып жатқан бір үлкен құтты ауылдың тұрғындарымыз. Мұнда біз өзара электронды 
пошта, реактивті лайнерлер және халықаралық сауда арқылы байланыс орнатудамыз. Түрлі 
мәдениеттердің «өзара біте қайнасып», араласуы айрықша бір жаңа құбылыс бола қоймас.

Кейде өзге мәдениетті қабылдай алмаудың өзі адамды қайран қалдырады. Таяу Шығыс 
елдері басшыларының АҚШ президентін бетінен сүйіп қарсы алғанын көрген америкалық 
ер кісілер өздерін жайсыз сезініп, мұны ерсі санаған. Көптеген факультеттердің америкалық 
студенттерге есігі ашық болатыны және олардың кез келгеніне қалауынша, еркін кіріп-шыға 
беретіні профессорды «мырза» деп құрметтеуге дағдыланған неміс студентін таңырқатады.

Нормалар: күтілетін мінез-құлық 

Этикет ережелері лайықты мінез-құлық туралы әртүрлі мәдениеттегі өзіндік түсініктерді 
көрсетеді. Біз көбінесе әлеуметтік күтулерді немесе нормаларды адамдарды ежелгі салт-

дәстүрлер шырмауында қалдыратын, теріс ықпалды күш ретінде қарастырамыз. Шынында да, 
нормалар ерекше пәрменмен, ерекше еппен бізді тежеп ұстайды және бақылайды. Әркім өмір 
барысында өз мәдениетін терең мұхитта еркін жүзетін балық сияқты меңгереді. Ал мәдениет-
тің өзімізге деген ықпалын сезіп, түсіну үшін одан «сүңгіп шығу» керек болады.

Экспрессиялық, ұқыптылық, ережелерді ұстанбау және жеке-дара кеңістікті сақтамау 
мәселелерін реттейтін нормаларға байланысты мәдениеттердің өзара айырмашылықтары 
болады. Бұл нормаларды ажыратып, қарастырамыз:

Жеке-дара таңдау. Мәдениеттерді өзара және оларды қоғаммен салыстырғанда, бұлар 
өздерінің жеке-даралығымен танылып, ерекшеленеді. Нәтижесінде, батыс елдері адамдарға 
өзіндік шешім қабылдауға көп еркіндік береді.

Экспрессиялық. Солтүстік Еуропаның салыстырмалы түрдегі ресми мәдениетін бойына 
сіңіріп өскен адамға латынамерикалық мәдениеттің өкілі «жылы жүзді, тартымды, іскер емес 
және уақытты босқа өткізетін» болып көрінуі мүмкін. Ал латынамерикалық адамға Солтүстік 
Еуропа мәдениетінің өкілі «іскер, суық және уақытын құр өткізбейтін» болып қабылдануы 
ықтимал

Ұқыптылық. Солтүстікамерикалық әріптестерінің аса мұқияттылығы кешкі қонақасыға 
кешіккен латынамерикалық бизнесмендерді таңдандыруы, абдыратуы мүмкін. Жапонияға 
келген солтүстікамерикалық саяхатшыларды жергілікті тұрғындардың бейтаныс адамға көз 
тоқтатып қарамауы қайран қалдыруы ықтимал.

Ережелерді ұстанбау. Кейбір нормалар дәстүрлі, ұжымдық мәдениетте ерекше маңызға 
ие. Бір зерттеуде нормаға сәйкес келмейтіндей таңдау жасаған, яғни вегетариандық жолдағы 
әріптестерінен корейлердің өздерін оқшау ұстау ықтималдығы жоғары болған. Жалпы, 
көптеген америкалықтар өз таңдаулары бойынша вегетариан болады. Ал корей үшін бұл – 
топтан шеттеуді білдіріп, ұнамсыз болып саналады. Көптеген ұжымдық мәдениетте адамның 
ауру-сырқау сияқты қасіретке душар болуы көбінесе әлеуметтік нормаларды сақтамаудың 
салдары ретінде қабылданады. Ұжымдық мәдениетте адамдарды көбінесе басқалардың 
өзгешеліктеріне немесе мінез-құлқына байланысты кемсіту байқалады.

Жеке кеңістік. Жеке кеңістік – адамның басқалардан арасын ажыратып, бөлу үшін әркімнің 
өзі қалап, белгілеп алатын ауыспалы «өзіндік қабығы» немесе өзгермелі аралық аймағы. 
Жағдаятқа байланысты әркімнің жеке кеңістігінің аумағы өзгеріп отырады. Америкалықтардың 
көпшілігінің бейтаныс адамдармен арадағы жеке кеңістігінің аумағы ауқымды келеді: олар 
арадағы қашықтықты 4 фут немесе одан да артық шамада ұстайды. Сондай-ақ автобустарда 
немесе демалыс бөлмелерінде, кітапханаларда өзіміздің жеке кеңістіктерімізді сақтауға 
тырысамыз және басқалардың жеке кеңістіктеріне құрмет танытамыз. Ал достарымызбен 
арамызды жақын ұстап, қарым-қатынас орнатамыз.

Мәдени ұқсастықтар

Адамдардың бейімделуі мәдениеттер арасындағы айырмашылықтарға байланысты бо-
лады. Алайда кросс-мәдени зерттеулер жүргізетін психологтар мәдени айырмашылықтар-
дың астарынан «олардың ішкі құрылымындағы жалпылықты» таба алады. Біз, адамдар, 
биологиялық бір түрдің өкілдері ретінде өзіміздегі әртүрлі мінез-құлықтарды анықтайтын 
үдерістердің көбіне өзара сәйкес келетінін байқаймыз.

Достықтың әмбебап нормалары. Қай елде болсын достыққа байланысты жалпыға бірдей 
кейбір нормалар бар. Ұлыбританияда, Италияда, Гонконгта және Жапонияда Майкл Аргайл 
мен Моника Хендерсон жүргізген зерттеу нәтижелері осы елдердегі кейбір жекелеген мәдени 
нормалар арқылы дос рөлінің айқындалатынын көрсетті. Мысалы, Жапонияда басқалардың 
«көзінше» дос адамыңа сын айтып, оны қолайсыз жағдайға түсірмеу керек. Сонымен бірге 
құрметтеуге, онымен қарым-қатынас кезінде көзді алып қашпай байланыс орнатуға; оның 
сырын жарияламай, құпия ұстауға міндеттілік тәрізді кейбір әмбебап қағидаттар да бар.

Мінездің әмбебап сипаттары. Бүкіл әлемде адамдар басқаларды екіден беске дейінгі 
жеке-даралық көрсеткіштерімен сипаттайды. Басқаларды жағымды жағынан да, жағымсыз 

жағынан да бағалау барлық мәдениеттер мен тілдерде кездеседі. Барлық мәдениетте норма-
лар бар. Сондықтан адамдардың нормаларды қаншалықты ұстанатыны барлық мәдениетте 
бағаланады.

Әлеуметтік сенімнің әмбебап өлшемдері. Сол сияқты әлеуметтік сенімнің бес әмбебап 
өлшемі бар. 38 елдегі зерттеу бойынша адамдар цинизмді, әлеуметтік қиындықты, әрекет үшін 
марапаттауды, руханилық пен тағдырды және өзіндік бақылауды ұстануымен ерекшеленіп, 
ажыратылады.

Адамдар әлеуметтік сенімдерді ұстану арқылы өз өмірлерін реттей алатын тәрізді. Міншіл 
жандардың қанағаттану деңгейі төмен, олар ассертивті ықпал ету тактикасын ұстанады және 
саясаттағы оң қанатты қолдайды. Талмай еңбектенудің нәтижесі міндетті түрде болатынына 
сенетін адам өзін-өзі тануға, қандай да бір істі жоспарлауға және бәсекеге қабілетті болады.

Мәртебенің әмбебап нормалары. Адамдардың мәртебе иерархиясын қалыптастыратыны, 
сонымен қатар олар мәртебесі жоғары тұрғандармен қарым-қатынаста әдетте бейтаныс 
адамға көрсететін сыйластықты танытатыны белгілі болған. Иерархияның әлдеқайда төменгі 
деңгейіндегі адамдармен қарым-қатынаста көбіне ресми тұрғыда емес, достарына қарата 
айтқандай, есімімен ғана атай салу әдетке айналған екен. Әлбетте, пациенттер дәрігермен 
«Доктор пәленше түгеншеұлы/қызы» дегендей, ататегін толық атап, ресми түрде сөйлеседі. 
Ал дәрігерлер көбінесе пациенттерді есімімен ғана атай береді. Сол сияқты профессорлар мен 
студенттер арасындағы қарым-қатынас та әдетте тепе-тең бола бермейді

Көптеген халықтардың тілдерінде есімдіктің сыйластықпен айтылатын – «сіз» және ресми 
емес – «сен» деген екі формасы қолданылады. Әдетте адамдар ресми емес формадағы 
есімдікті жақын достарына, отбасы мүшелеріне және өздеріне бағынышты адамдарға қарата 
қолданады. Сондай-ақ ресми емес формадағы есімдік балаларға және үй жануарларына 
қатысты айтылады. 

Бұл әмбебап норманың бірінші аспектісі мынау: адамның басқалармен қарым-қатынаста 
есімдік формаларын қолдануы тек әлеуметтік қашықтық туралы ақпарат қана бермейді. 
Сондай-ақ мұнда адамның әлеуметтік мәртебесі айқындалады. Бірінші аспект екінші аспектімен 
өзара байланысты. Әлбетте, жақын қарым-қатынасқа мәртебесі жоғарырақ адам бастамашы 
болады. Бұл норма біртіндеп өрбитін жақсы көру қатынасының барлық көріністеріне сәйкес 
келеді. Өзіңізге жақын немесе бағынышты адамдардан қаламсап та сұрай аласыз, олардың 
иығына қолыңызды да сала берерсіз. Бірақ сіз дәл осындай қарым-қатынасты бейтаныс 
адамдарға немесе басшыларға жасай алмайсыз.

Инцестке тыйым. Баршаға белгілі әлеуметтік норма – инцестке тыйым. Әлбетте, балалары 
мен әке-шешесі немесе аға/іні мен әпке/қарындастары арасында бірі-бірімен сексуалды 
қатынастар болмауы қажет. Инцестке тыйым бұрынғыдай әмбебап норма болғанымен, пси-
хологтардың айтуынша, бұл тыйым жиірек бұзылады. Ешбір қоғам инцесті құптамайды. 
Эволюциялық психологтар генетикалық бұзылулар осы себепті болатындықтан, қандай 
мәдениет өкілі болса да, адамдардың инцестке қарсылығын құп көреді. 

Енді, мәдени дәстүрлер рөлдерді орындауға қалай әсер ететінін көрелік.

Ерлер мен әйелдердің ұқсастықтары мен айырмашылықтары

Ер адамдар мен әйелдердің ұқсастықтары қандай және олардың қандай айырмашылық-
тары болатынын анықтап көрелік.

Адамдар бойы, салмағы, шаштың түсі сияқты көптеген айқын көрсеткіштер бойынша ерек-
шеленеді. Бірақ Мен-тұжырымдамасы және әлеуметтік қатынастар үшін ерекше маңызды, 
адамдар назарын бірден аударатын екі параметр бар. Бұлар – нәсілдік және әсіресе жыныстық 
өзгешеліктер. Нәресте дүниеге келгенде адамдар бірден «ұл ма, қыз ба?» деген сұрақтың 
жауабын білгілері келетіні анық. Әдетте бірі болмаса екіншісі дұрыс болады және басқадай 
таңдау жоқ. 2011 жылы канадалық жұп балаларының есейе келе өзінің гендерлік сәйкестігін 
өзі таңдап, дамытуы үшін, балаларының жынысына қатысты құпияны сақтауға уәде бергені 
үшін өткір сынның астында қалған жағдай да болған еді.

Шын мәнінде кейбір айырмашылықтар бар. Көптеген ұқсастықтар емес, осы айырма-
шылықтар назар аудартады және олар жаңалықтар ретінде қарастырылады. Себебі ғылымда 
да, күнделікті өмірде де айырмашылықтар қызығушылықты арттырады. Сондықтан әйелдер 
мен еркектерді салыстыру үшін шамамен 18 000 зерттеу жүргізілген екен.

 Орта есеппен алғанда, еркектермен салыстырғандағы әйелдерге тән ерекшеліктер: денесіне 
70%-дан артық май жиналады; бұлшық еттері 40%-ға кем болады; бойы 12,5 cм-ге қысқарақ 
және салмағы 18 кг-ға жеңілдеу келеді; иістер мен дыбыстарға әлдеқайда сезімтал болады;  
мазасыздық пен депрессияға екі есе ұрымтал болады. 

Орта есеппен алғанда, әйелдермен салыстырғандағы еркектерге тән ерекшеліктер:  жы-
ныстық жетілу баяу өтеді; назардың жетіспеушілігі/гипербелсенді бұзылулар синдромы 
диагнозы үш есе жиі қойылады; өзіне-өзі қол жұмсау жағдайы төрт еседен көбірек кездесуі 
мүмкін және найзағай түсіп, өмірден озу ықтималдығы бес еседен артық болуы мүмкін; құлағын 
қозғалтуға әлдеқайда бейім болады.

1970 жылдары көптеген ғалымдар гендерлік айырмашылықтарды зерттеу нәтижесінде 
стереотиптің күшейе түсуінен қауіптенген еді. Ал гендерлік айырмашылық әйелдердің 
дамуындағы кемшіліктер ретінде ұғынылып қалмай ма? Дегенмен зерттеу нәтижелері 
әйелдерге қатысты кейбір стереотиптердің шынайылығын көрсетті. Көптеген феминист 
әйелдер ғана емес, басқа да адамдар – әйел болсын, еркек болсын – әйелдердің физикалық 
агрессиялығының әлдеқайда төмендігін, олардың қамқорлық танытуға әлдеқайда бейімділігін 
және олар әлеуметтік сезімталдыққа әлдеқайда қабілетті келетінін атап көрсетеді. Сондықтан 
«керемет әйел» феноменінің әсерінен көптеген адамдар өздерінің еркектерден гөрі әйелдерге 
деген қатынастары мен сезімдерін әлдеқайда жағымды деп бағалайды.

 Ал енді ер адамдар мен әйелдердің әлеуметтік байланыстарын, басымдылық танытуын, 
агрессиялығын және сексуалдығын салыстырайық. Осыдан кейін оларды эволюциялық және 
мәдени бағыттардың түсіндіруі бойынша қарастыра аламыз. Гендерлік айырмашылықтар 
табиғи сұрыпталуды бейнелей ала ма? Немесе бұл айырмашылықтар мәдениеттің ықпалы 
болып, еркектер мен әйелдердің әлеуметтік рөлдері мен олар әрекет ететін жағдаяттардың 
бейнелері ме? Немесе ген мен мәдениет жыныстық айырмашылықтарды «бұрмалай» ма?

Тәуелсіздік және өзара байланыс

Кейбір ер адамдардың көзқарастары мен мінез-құлықтары қатаң бәсекелестіктен қам-
қорлық танытуға дейін өзгеріп тұрады. Бұл кейбір әйелдерге де тән болады. Дегенмен де 
ХХ ғасырдың соңындағы феминист психологтардың пікірінше, ер адамдармен салыстыр-
ғанда әйелдер үшін бауырмалдық негізіндегі жақын қатынастар алдыңғы орынға қойылады. 
Гендерлік дамуға қатысты өзінің онжылдық зерттеулері бойынша Элеонора Маккоби ер 
балалармен салыстырғанда қыздар ойын кезіндегі қарым-қатынаста әлдеқайда үйірсек 
және оларда агрессияның әлдеқайда төмен болатынын атап көрсеткен. Сондай-ақ олар 
көбінесе бір баламен достасып, онымен тығыз қарым-қатынас жасайды және шағын топтарда 
ойнауды қалайды. Ер балалар көбінесе үлкен топтардағы ойында белсенділік танытады. Ал ер 
балалар ер балалармен және қыздар қыздармен бөлектеніп ойнаудың нәтижесінде жыныстық 
айырмашылықтар арта түседі.

Ересектер, әсіресе кейбір жеке-дара мәдениетте әйелдер, өздерін салыстырмалы тер-
миндермен сипаттайды. Олар берілетін көмекті әлдеқайда хош көреді. Олардың эмоциялары 
өздерінің қатынас жасау тәжірибесіне байланысты болады және басқалармен қарым-қа-
тынасқа әлдеқайда бейім келеді. Әңгімелесу барысында ер адамдар көбінесе алға қойылған 
міндеттерге және үлкен топтармен байланыс жасауға барынша назар аударса, ал әйелдер 
тұлғааралық қатынастарға көңіл бөледі. Орташа есептегенде, әйелдер өз әрекеттерінің басқа 
адамдарға қандай ықпалы боларын жақсы біледі. Джойс Бененсон мен оның әріптестері 
«бәлкім, жақындыққа деген ерекше ұмтылыстан» ба екен, әйтеуір, колледждегі оқудың 
алғашқы жылында әйелдер ер адамдармен салыстырғанда бөлмедегі көршілерін екі есе    
артық алмастыратын көрінеді дейді.

Әйелдер өзара телефонмен ұзағырақ сөйлеседі, ал қыздар ер балаларға қарағанда мәтіндік 
хабарламаларды екі есе көп жібереді. 

Бұл айырмашылықтардың барлығы еркектермен достық қатынасқа қарағанда, әйелдермен 
достық қатынастың неғұрлым жақын, жағымды және дамытушы болатынын көрсетеді. Сізді 
түсіне алатын кім және сізге эмпатиялық қатынас қажет болғанда жаныңыздан кім табылады; 
өз қуанышыңды және қайғыңызды кімге ашып айта аласыз? Әлбетте, мұндайда әйелдер мен 
еркектердің көбі әйелдердің көмегіне жүгінеді.

Әлеуметтік басымдылық

Екі адамды елестетіп көріңізші: бірі – «тәуекелшіл, өктем, дөрекі, басым, үстем, тәуелсіз 
және күшті». Екіншісі – «мейірімді, тәуелді, арманшыл, әсерленгіш, мойынсұнғыш және әлжуаз». 
Біріншісі – еркекке, ал екіншісі әйелге тән сияқты көрінсе, онда мұндай ой жалғыз сізге ғана 
келмейтінін Джон Уильямс және Дебора Бест ескертеді. Азиядан, Африкадан және Еуропадан 
бастап, Австралияға дейін адамдар еркектерді әлдеқайда басым, басқарушы және агрессивті 
деп санайды. Мұндай пайым мен түсінік шынайы өмірге сәйкес келеді. Жалпы, кез келген 
қоғамда ер адамдар әлеуметтік басымдыққа ие.

Ерлердің қарым-қатынас стилі олардың әлеуметтік басымдылығын айқындайды. Көшбас-
шылық рөлдер арқылы еркектер көбінесе директиваға, тапсырмалар беруге жүгінетін басшылар 
сияқты басқалардан озып, алға шығуға ұмтылады. Ал әйелдердің көбі шабыттандыратын 
және командалық рух қалыптастыратын ұйымдардағы сияқты «түрлендіруші» немесе 
«реляциялық» басшылықты артық көреді. Әйелдермен салыстырғанда ер адамдар жеңіске 
жетуге, біреулерден озып, алға шығуға және басқаларға үстемдік жасауға ерекше маңыз береді. 
Бұл көбіне адамдардың топ ішіндегі қақтығыстарға қарағанда топтардың арасындағы бәсеке- 
лестікте, мысалы мемлекетаралық соғыс жағдайларында, көшбасшылыққа еркектер лайық 
деп бағаланатынына байланысты.

Еркектердің қарым-қатынас стиліне тәуелсіздікті сақтауға деген алаңдаушылық, ал әйел-
дерге байланыс орнатуға бағдарлану бейнеленеді. Өзара әрекеттестік барысында еркектер 
көбіне өздерін әлдеқайда мықты адамдар сияқты көрсетеді; сеніммен сөйлейді; оларға көбірек 
көз тоқтата қарау, қолдарымен демеп, сипау тән болады; басқаның сөзін де еппен бөледі; 
орынсыз күлімдей де бермейді. Әйелдерге қатысты мәліметтер бойынша олардың ықпал 
ету стилі әлдеқайда жанама сипатта болады. Басқаша айтқанда, олардың қарым-қатынасы 
барысында тұрақтылық, сезімталдық, сыпайылық, құзыреттілік және сақтана білушілік 
көбірек, ал дөрекілік аз байқалады

Агрессия 

Қоршаған ортаға зиян келтіруге бағытталған мінез-құлықты психологтер агрессия ар-
қылы түсіндіреді. Бүкіл әлемде аң аулау, төбелесу және соғысу, негізінен, еркектерге тән іс-
әрекет ретінде қарастырылады. Сауалнамаларда еркектер әйелдерге қарағанда өздерінде 
агрессияның күштірек болатынын мойындайды. Зертханалық эксперименттерде, мысалы 
электр тогымен әсер еткенде және мұны ер адамдар өздері қауіпті деп ұйғарса, олар күшті 
физикалық агрессия көрсетеді. Егер бүкіл әлемде тек әйелдер билік басында отырса, онда 
ешқандай әскери қақтығыстар болмас еді және әскери қақтығыс кенеттен бастала қалса, онда 
олар өздерін іле-шала ыңғайсыз сезініп, бір-бірін мәмілеге шақыратын терең ойлы хаттармен 
алмасар еді... Содан кейін барлығы «Бейбітшілік дастарханында»  жиналар еді.

Бірақ контекске байланысты гендерлік айырмашылықтардың ауытқуы орын алады. 
Адамдарды арандатқанда, ашуландырғанда гендерлік теңсіздік айтарлықтай байқала қой-
майды. Мысалы, біреу отбасы мүшелерінің бірін соғып жіберу, оған бір нәрсені лақтырып кету 
немесе тіл тигізу сияқты соншама өрескел емес агрессия түрлерін танытса, оған жауап ретінде 
әйелдердің агрессиясы еркектерден кем болмайды. Тіпті мұндайда әйелдер еркектердің 

агрессиясынан да асып түсетін мінез-құлық көрсетуі мүмкін. Сонымен қатар кейбір әйелдер 
кей жағдайларда өсек тарату сияқты басқаларға зардап тарттыратын жанама агрессиялық 
әрекеттерді әдейі жүзеге асыруы ықтимал. Бірақ бүкіл әлемде ер адамдардың жас шамасына 
қарамастан, басқаларға физикалық агрессия танытып, зиян келтіруі әлдеқайда жиі орын 
алады.

Сексуалдық

 Жыныстық қозулардан еркектер мен әйелдерде «айырмашылықтардан гөрі ұқсастықтары 
көп» физиологиялық және субъективті әсерлер пайда болады. Ал айырмашылықтар қарым-
қатынастың басталу жағдайына байланысты. Мына мәліметтерге назар аударыңыз: ВВС-дің 
53 елде 200 000 адамнан алған сауалнамасындағы «менің жыныстық қатынасқа әуестігім 
күшті» деген пікірмен еркектердің көбі сенімді түрде келіседі. Ер адамдар мен әйелдерде өзін-
өзі бақылаудың деңгейлері ұқсас сияқты. Бірақ еркектерде жыныстық қатынасқа итермелеуші 
күш көбірек болып, олар жыныстық ләззатқа еліккіш келеді.

Сексуалдық қатынастағы гендерлік айырмашылықтар мінез-құлыққа да әсерін тигізеді. 
«Кейбір елдерде болмаса, бүкіл әлемде дерлік сексуалдық әрекеттерде әйелдерден гөрі 
еркектер бастамашы болады», – деп жазады әртүрлі мәдениеттерді зерттеуші психолог 
Маршалл Сегал мен оның әріптестері. Сондай-ақ еркектер жылдам елігеді; сексті жиі қажет етеді; 
мастурбацияны жиі жасайды; порнографияларға көбірек әуес болады. Сонымен қатар олардың 
қатарында «сүрбойдақтар» әлдеқайда аз кездеседі және жыныстық қарым-қатынастан бас 
тарту сирек болады.

Жалпы, еркектер секс туралы қиялдап қана қоймайды. Олар әлдеқайда еркін көзқарасты 
ұстанады және өздеріне көбірек серіктес іздейді. Сондай-ақ еркектер жылдам елігеді; сексті 
жиі қажет етеді; мастурбацияны жиі жасайды; порнографияларға көбірек әуес болады. 
Сонымен қатар олардың қатарында «сүрбойдақтар» әлдеқайда аз кездеседі және жыныстық 
қарым-қатынастан бас тарту сирек болады. Еркектер секс үшін әлдеқайда көбірек тәуекелге 
барады және күш-қуат жұмсайды. Олар жыныстық қатынаста әртүрлілікті көбірек қалайды. 52 
мемлекеттегі бір зерттеу бойынша 16 288 сыналушыдан келесі айда сексуалдық серіктестерінің 
өздері қалайтын жалпы саны сұралды. Отбасын құрмаған еркектердің 29%-ы және әйелдердің 
6%-ы бір серіктестен артық болуын қалайды екен. Бұл алынған мәліметтер гетеросексуалдар 
мен гомосексуалдарға да сәйкес болған.

Қорытынды

Ер балалар мен қыздардың, сондай-ақ еркектер мен әйелдердің ұқсастықтары көп. Бірақ 
олардың ұқсастықтарынан гөрі айырмашылықтары көбірек назар аудартады. Әлеуметтік 
психологтар гендерлік айырмашылықтарды өзара байланыс бағытында тәуелсіз зерттейді. 
Әлбетте, әйелдер кімге болса да, көбірек қамқорлық танытады, эмпатияға ерекше қабілетті 
болады және өз эмоцияларын барынша айқын көрсетеді; өздерін қарым-қатынастар негізінде 
анықтайды. Әйелдер мен ерлер әлеуметтік үстемдік, агрессия және сексуалдық жағынан бір-
бірінен ерекшеленеді.


